
ᐃᒻᒪᑲᓪᓚᒃ ᓄᓇᕗᒻᒥᑦ ᐃᓄᖃᓚᐅᖅᓯᒪᔪᖅ 
ᑕᐃᔭᐅᕙᒃᖢᑎᑦ ᑐᓃᑦ. ᐃᓄᒃᑕᖃᓚᐅᖅᑎᓐᓇᒍ 
ᑕᒫᓃᓚᐅᖅᓯᒪᔪᑦ ᐊᕐᕌᒍᓂᑦ 
ᕿᐱᑕᐅᓗᐊᖅᑐᐊᓗᖕᓂᒃ. ᑕᒫᓂ 
ᑐᓂᖅᑕᖃᕈᓐᓃᖅᑐᑦ. ᑭᒃᑰᓐᓂᖅᐸᑦ? 
ᖃᓄᐃᓕᖓᓚᐅᖅᐸᑦ? ᓇᒧᙵᕐᓂᖅᐸᑦ?

ᖃᓄᐃᒻᒪᑦ ᑐᓃᑦ ᐱᑕᖃᕈᓐᓃᓚᐅᕐᒪᖔᑦ 
ᖃᐅᔨᒪᙱᑦᑐᒍᑦ. ᐃᓐᓇᕐᓂᑦ ᐅᓂᒃᑳᖅᑐᐊᓂᒃ 
ᐃᓕᑦᑎᔪᓐᓇᖅᑐᒍᑦ ᑐᓃᑦ ᒥᒃᓵᓄᑦ. ᖃᓄᕐᓗ 
ᐃᓅᓯᖃᓚᐅᕐᒪᖔᑕ ᖃᐅᔨᔪᓐᓇᕐᒥᔪᒍᑦ 
ᐱᖁᑎᕕᓂᖏᓐᓂᒃ ᕿᒥᕐᕈᓇᒡᓗᑕ.

ᖃᐅᔨᒪᕕᑦ?

ᐅᓂᒃᑳᑦ ᓯᕗᓪᓕᕐᓂᑦ 
ᑭᖑᓪᓕᕐᓄᑦ 

ᑕᐃᔭᐅᔪᑦ ᖃᓂᒃᑯᑦ 
ᐅᓂᒃᑳᑦ.

ᖃᐅᔨᒪᕕᑦ?

ᐊᑕᐅᓯᕐᒥᒃ 
ᑐᓂᕐᒥᒃ 

ᐅᖃᐅᓯᖃᕌᖓᑦᑕ 
ᑕᐃᖃᑦᑕᖅᑕᕗ 

“ᑐᓂᖅ.”

ᑐᓃᒡᒎᖅ ᐊᖑᓇᓱᒃᑎᐊᓘᓚᐅᖅᑐᑦ. 
ᑐᒃᑐᓂ, ᐅᒥᖕᒪᖕᓂ, ᓇᓄᕐᓂ, ᐊᐃᕕᕐᓂᓪᓗ, 
ᕿᓚᓗᒐᕐᓂᓪᓗ ᐊᖑᓇᓱᖃᑦᑕᓚᐅᖅᑐᑦ.

ᐃᓚᖏᑦ ᐅᓂᒃᑲᐅᓰᑦ ᑐᓃᒡᒎᖅ ᐃᓄᖕᓂ 
ᐊᖏᓂᖅᓴᐅᓚᐅᖅᑐᑦ. ᐃᓚᖏᓪᓗ ᐅᓂᒃᑲᐅᓰᑦ 
ᑐᓃᑦ ᐃᓄᖕᓂᑦ ᒥᑭᓐᓂᖅᓴᐅᓚᐅᖅᑐᑦ. 
ᐃᓚᖏᓪᓗ ᐅᓂᒃᑲᐅᓰᑦ ᑐᓃᑦ ᐊᖏᓂᖏᑦ 
ᐊᓯᔾᔨᖅᑕᖃᑦᑕᓚᐅᖅᑐᑦ! ᐅᓂᒃᑳᓕᒫᑦ 
ᐊᑕᐅᓰᓐᓇᕐᒥᒃ ᐊᖏᕈᑎᖃᖅᑐᑦ. ᑐᓃᑦ 
ᓴᙱᔪᐊᓘᓚᐅᖅᑐᑦ.

ᐅᓂᒃᑳᖅᑐᐊᕐᒥᒃ ᑐᓃᒡᒎᖅ ᐊᐃᕕᕐᒥᒃ 
ᓇᖕᒪᒍᓐᓇᓚᐅᖅᑐᑦ! ᐅᓂᒃᑳᖅᑕᖃᕐᒥᔪᖅ 
ᑐᓂᕐᒥᒃ ᓇᓐᓄᓚᐅᖅᓯᒪᔪᒥᒃ ᐊᒡᒐᐃᓐᓇᕐᒥᓄᑦ. 
ᓇᓐᓄᒃᑖ ᓇᖕᒪᓕᖅᖢᓂᐅᒃ ᐊᖑᒻᒪᒍ.

ᖃᐅᔨᒪᕕᑦ?

ᐅᓂᒃᑳᖅᑐᐊᕐᓂᒃ ᑐᓃᑦ 
ᓯᓂᖃᑦᑕᓚᐅᖅᑐᑦ 

ᐃᓯᒐᖏᑦ 
ᖁᒻᒧᒋᐊᖅᓯᒪᓪᓗᓂᒋᑦ 

ᐅᕿᓚᐃᓐᓇᕈᓐᓇᕐᓂᐊᕐᒪᑕ!

ᐅᕿᓚᔪᐊᓘᓚᐅᕐᒥᔪᑦ. 
ᕿᒧᒃᓯᒃᑰᕆᐊᖃᓚᐅᙱᑦᑐᑦ, ᐱᓯᒃᓯᓂᑦ 
ᐊᑐᕆᐊᖃᓚᐅᙱᒻᒥᔪᑦ, ᓂᕐᔪᑎᓂᒃ 
ᐊᖑᒻᒪᑎᔪᓐᓇᓚᐅᕐᒪᑕ. ᑐᒃᑐᐃᓪᓘᓐᓃᒃ 
ᐊᖑᒻᒪᑎᔪᓐᓇᓚᐅᖅᑕᖏᑦ.

ᐅᓂᒃᑳᖅᑕᐅᓯᒪᔪᓂᑦ ᑐᓃᑦ 
ᑲᙳᓱᖃᑦᑕᓚᐅᖅᑐᑦ ᐃᓄᖕᓂᒃ. ᑐᓃᑦ 
ᐃᓄᖕᓂᒃ ᓄᓇᖅᑲᕐᑎᖃᖃᑦᑕᓚᐅᖅᓯᒪᖏᑦᑐᑦ. 
ᐃᓄᖕᓂᓪᓗ ᓄᓕᐊᖅᑖᖃᑦᑕᓚᐅᙱᒻᒥᔪᑦ. 
ᐅᖃᓪᓚᒍᓯᖏᓪᓗ ᐃᓄᐃ ᐊᔾᔨᒋᙱᖦᖢᓂᒋᑦ.

ᖃᐅᔨᒪᕕᑦ?

ᑐᓃᑦ 
ᑕᐃᔭᐅᖃᑦᑕᓚᐅᕐᒥᔪᑦ 

ᓯᕗᓪᓕᕐᒥᐅᓂ. 
ᐃᓄᒃᑎᑐᑦ 

ᐅᖃᐅᓯᖓᓂ 
“ᓴᖅᑭᖅᑳᕐᓂᑯ.”

ᓄᓇᒋᖃᑦᑕᓚᐅᖅᑕᖏᑕ ᐃᒡᓗᕕᓂᖏᑦ 
ᓴᖅᑭᔮᕐᒥᔪᑦ ᓱᓕ ᓄᓇᕗᒻᒥ. 
ᐃᒡᓗᓕᐅᖃᑦᑕᓚᐅᖅᑐᑦ ᐅᑭᐅᒃᑯᑦ 
ᓇᔪᓛᖅᑕᒥᖕᓂᒃ. ᐃᒡᓗᖏᑦᑕ ᐃᓚᖓᑦ 
ᐃᔾᔪᕐᒦᖃᑦᑕᓚᐅᖅᖢᑎᒃ. ᐊᕙᓗᖏᑦ 
ᐅᔭᕋᓱᒡᔫᓪᓗᑎᒃ. ᐃᒡᓗᒥᐅᖃᑎᖃᖅᐸᒃᖢᑎᒃ 
ᐃᓚᒌᓂᒃ ᐃᓄᒋᐊᒃᖢᑎᒃ.

ᐊᐅᔭᒃᑯᑦ ᑐᐱᖃᖃᑦᑕᖅᖢᑎᒃ. ᓂᕐᔪᑎᓂᒃ 
ᒪᓕᒃᐸᒃᖢᑎᒃ ᐊᐅᓪᓚᑲᑕᒃᐸᓚᐅᖅᑐᑦ. 

ᑕᐃᒫᒃ ᐆᒪᔪᓂᒃ ᖃᓂᒃᓴᕈᓐᓇᓚᐅᕐᒪᑕ. 
ᑐᓃᑦ ᑐᐱᖃᓲᕕᓃᑦ ᐃᓄᒃᑎᑐᑦ, ᑐᐱᕐᕕᖏᑦ 
ᐊᒻᒪᓗᑭᓵᖑᓪᓗᑎᒃ.

ᖃᐅᔨᒪᕕᑦ?

ᐃᒻᒪᑲᓪᓛᓗᒃ 
ᓴᓇᔭᐅᓂᑯᑦ 

ᐊᑐᖅᑕᐅᖃᑦᑕᕐᓂᑯᓪᓗ 
ᐃᓕᑦᑎᕕᒋᔪᓐᓇᖅᑕᕗᑦ 

ᑕᐃᔭᐅᔪᑦ 
ᐃᑦᑕᕐᓂᓴᐃᑦ.

ᒥᖅᑯᑎᖃᓚᐅᕐᒥᔪᑦ ᓴᐅᓂᕐᓂᒃ 
ᓴᓇᐅᒐᐅᓪᓗᑎᒃ. ᓴᕕᖃᕆᓪᓗᑎᒃ ᐅᔭᖅᑲᓂᒡᓗ, 
ᓴᐅᓂᕐᓂᒡᓗ. 

ᑐᓃᑦ ᓴᓇᙳᐊᒐᕕᓂᖏᑦ ᓄᓇᕗᒻᒥᓕᒫᖅ 
ᓇᓂᔭᐅᖃᑦᑕᕐᒥᔪᑦ. ᓴᓇᙳᐊᒐᕕᓂᖏᑦ 
ᐃᓅᔭᖅᑕᖃᐅᖅᖢᑎᒃ, ᓂᕐᔪᑎᙳᐊᖑᓪᓗᑎᒡᓗ. 
ᑮᓇᙳᐊᓕᖅᓯᕙᒃᖢᑎᒡᓗ ᐃᒋᕐᕈᑎᖏᑕ 
ᐃᐳᖏᓐᓂᒃ. ᑮᓇᙳᐊᓕᖅᓯᕙᓚᐅᕐᒥᔪᑦ 
ᐅᔭᕋᓱᒡᔪᐊᓗᖕᓂᒃ, ᐃᓐᓈᕈᐊᓗᖕᓂᒡᓗ.

ᑐᓃᑦ ᐃᓄᖕᓂᒃ ᐃᓕᖅᑯᓯᖃᖃᑎᖃᓚᐅᕐᒥᔪᑦ. 
ᐃᓚᖃᓚᐅᕐᒥᔪᑦ ᐃᓄᒃᑐᑦ, ᕿᑐᕐᖓᒥᓂᒃ 
ᓇᒡᓕᒍᓱᒃᖢᑎᒃ, ᐊᖑᓇᓱᒋᐊᕈᔾᔨᕙᒃᖢᑎᒡᓗ. 

ᐊᒥᕐᓂᒡᓗ, ᕿᓯᖕᓂᓗ ᐊᓐᓄᕌᖃᓚᐅᕐᒥᔪᑦ, 
ᐃᓄᒃᑐᑦ.

25



ᖃᐅᔨᒪᕕᑦ?

ᑐᓃᑦ ᑭᙵᐃᑦ 
ᖃᓂᒋᔭᖓᓂᒥᐅᑕᕕᓃᑦ. 

ᑕᐃᔭᐅᖃᑦᑕᕐᒥᔪᑦ 
ᑭᙵᐃᑦ ᐃᓄᖏᑦ.

ᐃᓄᐃᑦ ᑐᓂᕐᓂᑦ ᐃᓕᑦᑎᓚᐅᖅᓯᒪᔪᑦ ᐅᑭᐅᒃᑯᑦ 
ᐃᓅᓇᓱᖕᓂᕐᒥᑦ. ᐃᓄᐃᑦ ᐅᓂᒃᑳᖅᐸᓚᐅᖅᑐᑦ 
ᓯᕗᓕᖏᓐᓂᒃ ᐃᓕᑦᑐᕕᓂᐅᓂᕐᒥᓂᒃ ᑐᓂᕐᓂᑦ 
ᐃᖃᓗᒐᓱᕝᕕᑦᑎᐊᕙᐃᑦ, ᐊᖑᓇᓱᒡᕕᑦᑎᐊᕙᐃᓪᓗ 
ᓇᒦᒻᒪᖔᑕ. 

ᐅᓂᒃᑳᖑᖕᒥᔪᑦ ᑐᓃᑦ ᐃᓕᓐᓂᐊᖅᑎᑦᑎᓚᐅᖅᑐᑦ 
ᐃᓄᖕᓂᒃ ᐃᓄᒃᓱᒐᓕᐅᕐᓂᕐᒥᒃ. ᐃᓄᒃᓱᒐᐃᑦ 
ᐅᔭᖅᑲᑦ ᖃᓕᕇᒃᓯᑎᓯᒪᔪᑦ ᐃᓅᖅᑰᔨᐸᓗᒃᑐᑦ. 

ᑐᒃᑐᓄᑦ ᑕᑯᔭᐅᔭᕌᖓᑕ, ᐊᖑᓇᓱᒃᑐᑦ 
ᐅᑕᖅᑭᓪᓗᑎᒃ ᓵᕝᕕᐅᔭᕌᖓᑕ ᐊᖑᔭᐅᕙᒃᖢᑎᒃ.

ᖃᐅᔨᒪᕕᑦ?

ᐃᓄᒃᓱᒐᐃᑦ 
ᓄᓇᕗᓕᒫᒦᑦᑐᑦ. 
ᓴᐃᒻᒪᑎᑦᑎᓐᓂᒃ 
ᐱᑕᖃᖅᐸᓵᕐᒥᔪᖅ.

ᑐᓃᑦ ᖃᓄᐃᓐᓂᕐᒪᑕ? ᐋᓐᓂᐊᕐᒧᑦ 
ᑐᖁᓂᑰᒐᓱᒋᔭᐅᓲᑦ. ᐃᓚᖏᑦ ᐅᖃᖅᓯᒪᖕᒥᔪᑦ 
ᑐᓃᑦ ᐊᖑᓇᓱᒡᕕᖏᓐᓂ ᐃᓄᐃᑦ ᐱᖔᕐᓂᕐᒪᑕ 
ᐆᒪᔪᓐᓇᐃᓪᓕᔪᕕᓃᑦ. ᐃᓚᖏᑦᑕᐅᖅ 
ᐅᖃᖅᓯᒪᖕᒥᔪᑦ ᑐᓃᑦ ᐃᓄᖕᓂᑦ ᓄᓕᐊᖅᑖᖅᖢᑎᒃ 
ᕿᑐᕐᖏᐅᖅᖢᑎᒡᓗ ᐃᓅᖃᑎᒌᒐᓱᒋᔭᐅᖕᒥᔪᑦ.

ᐃᓄᐃᑦ ᐃᓱᒪᓲᖑᔪᑦ ᑐᓃᑦ ᖃᓄᐃᓐᓂᑰᖕᒪᖔᑦ. 
ᐊᖑᓇᓱᒃᑎᐊᓗᐃᑦ ᓇᒧᙵᕐᓂᑰᖕᒪᑕ? 
ᖃᓄᐃᓐᓂᑰᒐᓗᐊᕈᑎᒃ, ᑐᓃᑦ 
ᐱᖅᑯᓯᕆᓚᐅᖅᑕᖏᑦ ᑲᔪᓯᓯᒪᐃᓐᓇᖅᑐᑦ 
ᐅᓂᒃᑳᖅᑐᐊᕐᓂᒃ.

Delve into a centuries-old mystery about a lost 
Arctic civilization! Tuniit lived in Nunavut for a 
thousand years, even before Inuit arrived. This 
book introduces children to scientific theories 
and Inuit oral history to learn all about Tuniit.

ᖃᐅᔨᒋᐊᓪᓚᕆᒋᑦ ᐊᕐᕌᒍᒐᓵᓗᖕᓂ ᓇᓗᔭᐅᓯᒪᔪᓂᒃ 
ᐊᓯᐅᓯᒪᔪᓂᒃ ᐃᓅᓚᐅᖅᓯᒪᔪᓂᒃ ᐅᑭᐅᖅᑕᖅᑐᒥ!

ᑐᓃᑦ ᓄᓇᕗᒻᒥᐅᑕᐅᓚᐅᖅᓯᒪᔪᕕᓃᑦ ᑕᐅᓴᐃᑦ ᐊᕐᕌᒍᑦ ᖄᖏᖅᓯᒪᓕᖅᑐᑦ, ᐃᓄᐃᑦ 
ᑎᑭᓚᐅᖅᑎᓐᓇᒋᑦ. ᐅᖃᓕᒫᒐᖅ ᐅᓇ ᑕᑯᑎᑦᑎᒋᐊᖅᑐᖅ ᓱᕈᓯᕐᓂᒃ ᖃᐅᔨᓴᕐᓂᒃᑯᑦ 

ᓇᓚᐅᑦᑖᖅᑕᐅᓯᒪᔪᓂᒃ ᐃᓄᐃᑦ ᐅᓂᒃᑳᖏᓐᓃᖖᒑᖅᑐᓂᒡᓗ ᐃᓕᑦᑎᓂᐊᕐᒪᑕ ᑐᓂᕐᓂᒃ 
ᐊᑐᓚᐅᖅᑐᕕᓂᕐᓂᒃ.


